
ABBOZZ TA' RIŻOLUZZJONI LEĠIŻLATTIVA TAL-PARLAMENT EWROPEW

dwar l-abbozz ta' deċiżjoni tal-Kunsill dwar il-konklużjoni ta' Protokoll għall-Ftehim 
Ewro-Mediterranju li jistabbilixxi Assoċjazzjoni bejn il-Komunitajiet Ewropej u l-Istati 
Membri tagħhom, minn naħa waħda, u r-Renju Ħaxemita tal-Ġordan, min-naħa l-oħra, 
fir-rigward ta’ Ftehim Qafas bejn l-Unjoni Ewropea u r-Renju Ħaxemita tal-Ġordan 
dwar il-prinċipji ġenerali għall-parteċipazzjoni tar-Renju Ħaxemita tal-Ġordan fil-
programmi tal-Unjoni
(12138/2012 – C7-0008/2013 – 2012/0108(NLE))

(Approvazzjoni)

Il-Parlament Ewropew,

– wara li kkunsidra l-abbozz ta' deċiżjoni tal-Kunsill (12138/2012),

– wara li kkunsidra l-abbozz ta' Protokoll għall-Ftehim Ewro-Mediterranju li jistabbilixxi 
Assoċjazzjoni bejn il-Komunitajiet Ewropej u l-Istati Membri tagħhom, minn naħa waħda, 
u r-Renju Ħaxemita tal-Ġordan, min-naħa l-oħra, fir-rigward ta’ Ftehim Qafas bejn l-
Unjoni Ewropea u r-Renju Ħaxemita tal-Ġordan dwar il-prinċipji ġenerali għall-
parteċipazzjoni tar-Renju Ħaxemita tal-Ġordan fil-programmi tal-Unjoni (12135/2012),

– wara li kkunsidra t-talba għall-approvazzjoni ppreżentata mill-Kunsill skont l-
Artikolu 217 flimkien mat-tieni subparagrafu, punt (a) (v) tal-Artikolu 218(6) u l-ewwel 
subparagrafu tal-Artikolu 218(8) tat-Trattat dwar il-Funzjonament tal-Unjoni Ewropea 
(C7-0008/2013),

– wara li kkunsidra l-Artikoli 81 u 90(7) tar-Regoli ta' Proċedura tiegħu,

– wara li kkunsidra r-rakkomandazzjoni tal-Kumitat għall-Affarijiet Barranin (A7-
0000/2013),

1. Jagħti l-approvazzjoni tiegħu għall-konklużjoni tal-ftehim;

2. Jenfasizza l-importanza li jitkomplew jiġu promossi l-kooperazzjoni u d-djalogu mill-qrib 
mar-Renju Ħaxemita tal-Ġordan fi ħdan il-qafas tal-Politika Ewropea tal-Viċinat;

3. Ifakkar li, skont stimi mill-awtoritajiet tal-Ġordan, iżjed minn 500 000 refuġjat mis-Sirja 
fittex rifuġju fir-Renju Ħaxemita tal-Ġordan u li l-kriżi Sirjana qed ikollha impatt qawwi 
fuq l-ekonomija tal-Ġordan u fuq il-baġit tal-Ġordan minħabba r-riżorsi finanzjarji 
meħtieġa sabiex jipprovdi assistenza umanitarja lir-refuġjati;

4. Jenfasizza, għalhekk, l-importanza li jiġi provdut appoġġ adegwat lir-Renju Ħaxemita tal-
Ġordan u li jitkompla ulterjorment id-djalogu politiku u ekonomiku bejn l-Unjoni u l-
Ġordan;

5. Japprezza ħafna l-impenn muri mill-Majesta Tiegħu r-Re Abdullah II tal-Ġordan fil-
promozzjoni ta' proċess ta' riformi fuq medda wiesgħa ħafna għall-benefiċċju tal-Ġordan u 
tal-poplu tiegħu;

6. Jagħti struzzjonijiet lill-President tiegħu biex jgħaddi l-pożizzjoni tal-Parlament lill-

Kunsill, lill-Kummissjoni u lill-gvernijiet u l-parlamenti tal-Istati Membri u tar-Renju 
Ħaxemita tal-Ġordan.

NOTA SPJEGATTIVA

F'Ottubru 2010, matul id-disa' Laqgħa tal-Kunsill ta' Assoċjazzjoni UE-Ġordan, iż-żewġ 
partiti ftehmu dwar l-ewwel Pjan ta' Azzjoni tal-Politika Ewropea tal-Viċinat (PEV) li jinkludi 
wkoll l-'Istatus Avvanzat' tar-Renju Ħaxemita tal-Ġordan bħala imsieħeb tal-Unjoni Ewropea. 
Dan il-Pjan ta' Azzjoni tal-PEV isegwi dak tal-2005 u se jiddeskrivi l-aġenda UE-Ġordan għal 
ħames snin li ġejjin. Il-promozzjoni tal-paċi, l-istabbilità u l-prosperità fil-viċinat tal-UE 
jagħmlu parti mill-għan globali li huwa l-bażi għal din is-sħubija ta' 'status avvanzat'. Din hija 
mibnija fuq il-valuri universali li huma fil-qalba tal-UE u li l-UE tfittex li tippromwovi: l-istat 
tad-dritt, governanza tajba u r-rispett lejn id-drittijiet tal-bniedem. F'dan il-kuntest, f'Marzu 
tal-2011, il-Ġordan esprima l-interess tiegħu li jipparteċipa fil-firxa wiesgħa ta' programmi 
miftuħa għall-pajjiżi sħab tal-Politika Ewropea tal-Viċinat.

It-tkabbir suċċessiv tal-UE wassal biex l-UE u r-Renju tal-Ġordan resqu aktar lejn xulxin. Din 
toffri l-opportunità għall-iżvilupp ta' relazzjoni li kull ma jmur tissaħħaħ, b'miżuri sinifikanti 
ta' integrazzjoni ekonomika u ta' kooperazzjoni politika aktar żviluppata. Minħabba l-
pożizzjoni ġeografika tiegħu, il-Ġordan huwa pajjiż strateġiku għall-istabbilità u s-sigurtà fil-
Lvant Nofsani, kif ukoll vulnerabbli b'mod partikolari għax-xokkijiet esterni, kemm f'termini 
politiċi kif ukoll ekonomiċi.

Attwalment il-Ġordan qed jaffaċja sfida iebsa ħafna sabiex jipprovdi assistenza umantarja 
adegwata lir-refuġjati mis-Sirja, li fittxew rifuġju fit-territorju tiegħu. Skont l-awtoritajiet tal-
Ġordan, in-numru ta' refuġjati mis-Sirja fil-pajjiż huwa issa aktar minn 500,000, bi stima ta' 
3,000 rifuġjat adizzjonali li kuljum jaqsmu l-fruntiera ta' bejn is-Sirja u l-Ġordan. F'din l-
aħħar sena wħud mill-irħula u ċ-ċentri urbani raw il-popolazzjoni tagħhom letteralment 
tirdoppja, bħalma hu l-każ tar-raħal ta' Al Mafraq, fejn il-popolazzjoni lokali żdiedet minn dik 
oriġinali ta' 90,000 ruħ għal 190,000 ruħ. 

Il-kriżi Sirjana u n-numru għoli ta' rifuġjati li jidħlu fil-Ġordan qed ikunu ta' piż enormi fuq ir-
riżorsi baġitarji tal-Ġordan, b'impatt qawwi fuq il-baġit tal-pajjiż, li dis-sena hu mistenni li 
jilħaq defiċit ta' USD 3 biljun. Qed ikollhom ukoll impatt devastanti fuq l-ekonomija tal-
Ġordan minħabba n-nuqqas ta' kummerċ lejn is-Sirja. Uffiċjali tal-Ġordan u dawk barranin 
qed jikkalkulaw li daqs tliet kwarti tar-rifuġjati mis-Sirja qed jgħixu prinċipalment f'irħula u fi 
bliet li jinsabu fit-trammuntana tal-Ġordan. Dan qed iwassal għal żieda fil-kompetizzjoni bejn 
in-nies tal-Ġordan u r-rifuġjati mis-Sirja f'oqsma bħax-xogħol, il-kummerċ u l-aċċess għas-
servizzi bażiċi, bħall-ilma u d-dawl, f'pajjiż fejn 14 fil-mija tal-popolazzjoni qed tgħix diġà 
taħt il-livell tal-faqar. Il-qgħad, iż-żieda fil-prezzijiet u l-kundizzjonijiet soċjali foqra 
kkawżaw fl-2012 l-iżjed dimostrazzjonijiet serji tal-Ġordan. Il-Majesta tiegħu r-Re 
Abdullah II wera impenn u viżjoni għal riforma politika u ekonomika effettiva fil-pajjiż. L-
elezzjonijiet parlamentari li saru f'Jannar li għadda jixhdu r-rieda għal tibdil pożittiv. 

Fid-dawl ta' dan, huwa kruċjali li l-Ġordon jiġi provdut b'appoġġ adegwat mhux biss rigward 
ir-responsabbiltajiet tiegħu f'termini ta' assistenza umanitarja lir-refuġjati mis-Sirja, iżda wkoll 
bl-għan li tinżamm stabbli l-politika u l-ekonomija tal-Ġordan. Għalhekk, il-Ftehim Qafas 
bejn l-Unjoni Ewropea u r-Renju Ħaxemita tal-Ġordan dwar il-parteċipazzjoni tal-Ġordan fil-
programmi tal-Unjoni Ewropea huwa wieħed milqugħ tajjeb ħafna, peress li jippermetti titjieb 

fid-djalogu u l-kooperazzjoni mal-Ġordan u jibgħat ukoll messaġġ pożittiv dwar l-importanza 
tar-relazzjonijiet bejn l-UE u l-Ġordan. Madankollu, ser ikun kruċjali li jitkompla jiġi provdut 
appoġġ lill-Ġordan bl-istrumenti kollha possibbli, skont il-programmi disponibbli taħt l-
Istrument tal-Politika Ewropea tal-Viċinat u Strumenti Finanzjarji oħra għall-azzjoni esterna 
tal-Unjoni Ewropea, sabiex iżżid id-djalogu politiku u ekonomiku u tappoġġja l-Ġordan fil-
mixja tiegħu lejn riformi biex isaħħaħ id-demokrazija, ir-responsabbiltà, it-trasparenza u l-
ġustizzja.


